
Kaladkarin sa imperyalismo,
pahamak na gohyerno

ang nakaraang tatlong taon ng pamumuno ni Bongbong

Marcos. Kinaladkad niya ang mamamayan sa ibayong
krisis sa pagpapatuloy ng kanyang administrasyon ng mga
neoliberal na polisiya na nagpapayaman lang sa mga oligarko
at politiko. Kinaladkad din niya ang bansa sa panganib ng
tumitinding imperyalistang krisis at giyera sa pangangamuhan
nito sa kagustuhan ng US.

I sang malaking kapahamakan sa sambayanang Pilipino

Busabos ang kalagayan ng masang anakpawis. Walang
tigil ang pagtaas ng presyo ng mga bilihin at pagdausdos
ng halaga ng sahod. Napakadamot ng pamahalaan sa
substansyal na umento, samantalang abot-langit ang
insentibong ibinibigay nito sa mga malalaki at dayuhang
, korporasyon. Napakadamot sa alokasyon para sa

dahil mistulang negosyo rin ang pag-upo sa poder. Muling ipinamalas ng
midterm elections 2025 na ang eleksyon sa bansa ay ekspresyon lang,

sa kalakhan, ng bangayan sa poder -- debate lang sa kung sino-sino

ang magkakamal ng pakinabang at kung paano nila ito paghahati-hatian.
Sigurado ring walang mangyayaring pagtalikod mula sa neoliberalismo ang
mga nahalal na mambabatas, dahil ang oligarkiya sa ekonomiya rin naman
ang nasa likod ng malalaking partido politikal.

Sukdulang kapahamakan ang pangangayupapa ng gobyernong Marcos Jr sa
interes ng imperyalismong US. Sa harap ng pambu-bully ng administrasyong
Trump sa kalakalan at negosyo sa daigdig, panggigipit nito sa China bilang
pangunahing kakompetensya, at pag-uudyok ng tumitinding giyerang
tensyon, nagpapasailalim lang ang gobyernong Marcos Jr sa kagustuhan ng
US. Siya pala ang numero unong kaladkarin, habang ang mga manggagawa,
magsasaka at mayoryang maralita ang mistulang pambala sa lumalalang
krisis.

Nahaharap ang mamamayan, laluna ang mga tumitindig sa hanay ng
mahihirap at nagmamahal pa sa Pilipinas, sa hamon ng pagtahak sa tunay
na pagbabago. Kung iisipin lang natin ang kasukdulan ng ating kinakaharap
na krisis, maaaring panghinaan tayo ng loob. Pero kung pagbabatayan natin
ang kasaysayan at kakayahan ng kilusang masa, buhay ang pag-asa.

Ano ang hugis ng ibayong krisis sa tatlong
taong pamumuno ni Marcos Jr?

Habang lumalala ang gutom, kahirapan at kawalan ng trabaho, inaatupag

ng kampong Marcos at Duterte ang bangayan sa poder para sa kanilang

mga pansariling interes at pagbibigay-pabor sa kanilang mga tagasuportang
malalaking negosyante at dayuhan. Para sa lokal na oligarkiya at sa US, wala
namang halaga kung sino ang manaig sa bangayang ito, basta ipagpapatuloy
lang ng nasa poder ang mga patakarang pabor sa kanilang negosyo. Sa
partikular para sa US, basta maka-US ang nasa poder at hindi maka-China.
Samantala, ubos-isip ang administrasyong Marcos Jr sa mga gimik at pakulo
para lang pagtakpan ang tunay na kalagayan ng ekonomiya at mamamayan.

Lumalalang gutom at kahirapan

Pinagmamalaki ng gobyerno, gamit ang paso na datos ng kahirapan, na
bumaba ang bilang ng mahirap noong 2023. Nasa 10.9% na lamang daw

ng pamilyang Pilipino ang mahirap, mas mababa sa 13.1% noong 2021.
Pero base ito sa napakababang poverty threshold na Php91 kada tao kada
araw. Malayo ang datos na ito sa inilabas ng Social Weather Stations (SWS)
nitong Abril 2025 na nagsasabing 50% ng pamilyang Pilipino ang self-rated
poor, o itinuturing ang sarili bilang mahirap. At sa kabila nito, patuloy pa rin
ang delusyon ng administrasyon na maaabot nito ang target na single-digit
poverty incidence sa pagtatapos ng termino ni Bongbong Marcos sa 2028.

Halos doble ang itinaas ng bilang sa bilang ng mga nagugutom na pamilya
mula noong manungkulan si Marcos Jr—mula 2.9 milyon o 12% ng
pamilyang Pilipino noong Hunyo 2022 tungong 5.6 milyon o 20% noong Abril
2025. Nangunguna ang Pilipinas sa Southeast Asia pagdating sa laki ng
bilang ng populasyon na nakararanas ng moderate at severe food insecurity
na umabot sa 51 milyon, batay sa ulat ng Food and Agriculture Organization
(FAO) ng United Nations (UN)

Kasama rin sa ulat ng FAO na pangatlo ang Pilipinas sa rehiyon pagdating
sa laki ng bahagi ng populasyon na hindi abot-kaya ang masustansyang
pagkain. Umabot sa 48.1% o 55.6 milyong Pilipino ang rekord ng bansa,
na inungusan lamang ng Laos (57.1% o 4.3 milyon) at Myanmar (56.3% o

30.5 milyon). Ang matarik na pagtaas ng presyo ng pagkain ang nagtulak sa
ganitong kagutuman.

Pero pinagmamalaki ng gobyerno na patuloy daw na bumababa ang
implasyon. Sa pinakahuling datos ng Philippine Statistics Authority (PSA),
nasa 1.4% ang inflation rate noong Hunyo 2025, mas mababa ito sa 3.7% na
naitala noong nakaraang taon. Pero hindi naman ibig sabihin ng mababang
implasyon ay mababang presyo ng bilihin. Bumagal lang ang pagtaas ng
presyo pero tumaas pa rin ito. Tuloy-tuloy na nagmamahal ang pagkain at
batayang bilihin, transportasyon, edukasyon, kuryente, at tubig.

Gimik ang naging solusyon ng administrasyong Marcos sa implasyon. Sa
programang ipinangalan sa sarili, ang Benteng Bigas Meron Na! o BBM Nal,
nagpakulo si Bongbong Marcos ng bente pesos kada kilong bigas sa mga
Kadiwa Center. Ipinangako nga naman niya ito noong eleksyong 2022, at
ilang araw bago ang eleksyong 2025, gumimik siya na meron na nga, at kung
hindi ay ikadidismaya pang lalo ng mga botante.

Naglaan si Bongbong Marcos ng Php4.5 bilyon para diumano tustusan ang
Php13 kada kilo, ang kaibhan ng Php33 presyo ng bigas sa palengke at
bente pesos, para sa konsumo ng dalawang milyong pamilya sa loob ng
anim na buwan. Kapos ito—wala pa sa isang milyon ang kaya ng budget,
bukod sa mali rin ang tantya ng konsumo, at lalong hindi lang Php33 ang
karaniwang presyo ng bigas sa palengke. Ibang mga usapin pa na hindi
lang dalawang milyong pamilya ang gutom at naghihikahos, at kakarampot
ang bilang ng Kadiwa Centers na nasa 179 lang sa buong bansa noong
katapusan ng 2024.

Samantala, walang galaw ang gobyernong Marcos Jr para palakasin ang
lokal na produksyon ng bigas, habang importasyon pa rin ang nananaig

na patakaran nito, diumano para pababain ang presyo. Record breaker sa
buong kasaysayan ang 4.8 milyong metriko toneladang importasyon ng
bigas noong 2024, pero mataas pa rin ang presyo ng bigas sa kasalukuyan
kaysa noong nagsimulang umupo si Bongbong Marcos. Wala na ring balita
sa ginawang hearing noon sa Kamara sa mga pinaghihinalaang kartel at
smugglers ng bigas. Gimik lang din ang mga napiktyuran na crackdown na

isinagawa kasama pa si Bongbong Marcos. Wala pa ring paliwanag kung
bakit sobrang laki ng itinaas ng presyo ng bigas sa pamilihan gayong sapat
naman ang supply.

Mabigat ang pagtaas ng presyo ng bilihin sa mga manggagawang
pinagdadamutan naman ng umento sa sahod. Kailangan ng isang pamilya na
may limang miyembro ng family living wage (FLW) na Php1,217, pero wala
alinman sa mga rehiyon sa bansa ang may minimum wage na umaabot sa
FLW. Sa average, kapos nang 61% ang sahod sa Pilipinas para maabot ang
nakabubuhay na antas.

Gimik na naman ang tugon ng gobyerno. Trinato ni Bongbong Marcos ang
barya-baryang umento sa National Capital Region (NCR) na para bang
giveaway sa mga manggagawa tuwing anibersaryo ng inagurasyon niya
bilang pangulo. Baryang barya ang huling inaprubahang Php50 na umento
kada araw sa minimum wage sa NCR, na lalabas na kapos pa rin nang
43% para maabot ang disenteng pamumuhay. Samantala, sa ibang rehiyon,
ipinapaubaya pa rin sa mga regional wage board ang pagpapasya, na
pihadong papabor lang sa malalaking negosyante.

Lumalabas tuloy na gimik lang din ang mga kunwa'’y pagtutulak ni House
Speaker Romualdez noon ng Php200 na umento at ni Sen. Zubiri naman
sa Senado ng Php100. Matapos ang eksenahan sa impeachment ni Sara
Duterte at matapos pagpasa-pasahan ito ng mga Senador ay saka nila
idedeklara na wala nang panahon para harapin pa ang pagsasabatas ng
umento sa sahod.

Sa katunayan, wala sa mga kongresista, senador at mismong presidente ang
makakapagpanggap ng pagmamalasakit sa naghihikahos na mamamayan,
kung budget rin lang ang pagbabatayan. Ngayong 2025, nasa 16.5% lamang
ng budget ang napunta sa edukasyon, 4.3% sa kalusugan, 4.5% sa social
security, welfare, and employment, at 0.1% sa pabahay. Mababa rin ang
inilaan para sa agrikultura na nasa 4.4% lamang at sa repormang agraryo na
nasa 3.9% lamang. Kapansin-pansin din na mas mababa ang alokasyon sa
mga sektor na ito ngayong 2025 kaysa noong 2024.

Ito ay habang patuloy ang buhos ng pondo sa imprastruktura—14.2% ang
alokasyon sa communications, roads and other transportation at 4.9% naman
sa water resources development at flood control. Umabot na rin sa 6.0%

ang budget para sa defense mula sa 4.6% lamang noong 2022. Malaki rin
ang itinaas ng alokasyon sa pambayad ng interest sa utang na nasa 13.4%
na mula sa 9.7% lamang noong 2022. Pihadong tataas pa ang alokasyon

sa pambayad-utang sa mga susunod na taon, laluna’t umabot na sa Php17
trilyon ang utang ng pamahalaan, Php4 trilyon ang naidagdag sa ilalim ni
Marcos Jr.

Matapos mag-veto ang presidente ng mahahalagang gastusin para sa 2025,
sa isang linggo lang ng deliberasyon sa bicameral, nagkaroon ng malalaking
realignment, na kung tutuusin ay para sa pork barrel.

Humihinang ekonomiya at paglikha ng trabaho

Hindi na maikaila ng administrasyong Marcos Jr at economic managers nito
na humihina ang ekonomiya at ang kaakibat nitong kakayahan sa paglikha
ng trabaho. Hindi na mapangatawanan ang hindi makatotohanang growth
target para sa 2025 at kamakailan lamang ay ibinaba na ito sa 5.5%-6.5%
mula sa orihinal na 6%-8%. Mistula itong pag-amin na mas babagal pa ang
paglago ng lokal na ekonomiya sa mga susunod na buwan.

Sa pinakahuling datos, bumagal sa 5.4% ang paglago ng gross domestic
product (GDP) noong first quarter (Q1) 2025 kumpara sa 5.9% noong Q1
2024. Kung gusto ng gobyerno na maabot ang minimum na unang target na
6%, kakailanganing magtala ng hindi bababa sa 6.2% GDP growth sa mga
susunod na bahagi ng taon. Pero malabong mangyari ito dahil may pagka-
stagnant na ang GDP growth.

Makakamit ang pagsigla ng ekonomiya kung ang mga produktibong

sektor ang dominante. Pero patuloy ang pagliit ng bahagi ng agrikultura at
manupaktura sa ekonomiya. Nasa 8.3% na lamang ang bahagi ng agrikultura
sa GDP ngayong Q1 2025, mas mababa sa 8.6% noong Q1 2024. Naitala
ang 8.0% sa buong 2024, ang pinakamababang bahagdan ng agrikultura sa
kasaysayan ng pagtatantos ng GDP. Ang manupaktura naman ay nagtala ng

19.7% noong Q1 2025, mas mababa rin sa 19.9% na rekord nito noong Q1
2024.

Nakababahala ang patuloy na pagkipot ng mga sektor na ito, na inaasahang
magsisilbi sa pangangailangan ng lokal na ekonomiya at lilikha ng marami,
de-kalidad at matagalang mga trabaho. Ito ang mga sektor na mahalagang
paunlarin para sa plano ng industriyalisasyon.

Subalit nananatiling services sector ang malaking bahagi ng GDP. Nabibilang
dito ang maraming aktibidad na pangunahing pinagkakakitaan ng malalaking
negosyante tulad ng wholesale and retail trade, accommodation and food
services, real estate, public utilities, at financial services—pawang mga sektor
na mababa ang kakayahang lumikha ng trabaho, mababa ang pasahod, at
hindi pangmatagalan.

Lumalaki ang bilang ng mga manggagawang nasa impormal na empleyo.
Sa huling taya ng IBON, aabot na sa halos 38.2 milyong Pilipino ang nasa
impormal na paggawa. Mahigit 21.2 milyon sa mga ito ay nagmula sa hanay
ng mga self~employed, private household workers, at mga nasa family-
operated na sakahan o negosyo. Ang natitirang 17 milyong manggagawa
naman ay nasa informal establishments na binibilang ng gobyerno bilang
employed.

Tumataas din ang bilang ng empleyo sa mga sektor na pinakamababa

ang pasahod tulad ng wholesale and retail trade, agrikultura, at food and
accommodation services. Bumagsak naman ang bilang ng mga manggagawa
sa iba’t ibang industriya tulad ng manupaktura, konstruksyon, at pagmimina.
Milyon-milyon din ang nawalan ng trabaho sa agrikultura.

Malaking panloloko ang ginagawa ng administrasyong Marcos Jr sa pagbida
ng healthy labor market dahil lang sa tumaas ang bilang ng mga pumapasok
sa labor force at may maliit na pagbaba sa kawalan ng trabaho. Ang totoo,
patuloy na dumidiskarte ang mga manggagawa sa mga trabahong mababa
ang kalidad at pasahod para lang manatili.

Sadyang nagbubulag-bulagan ang pamahalaan sa tunay na krisis ng
paggawa. Ayaw nitong kilalanin na kailangan ng malinaw na plano ng

pambansang industriyalisasyon at malaking reporma sa mga umiiral na batas
para tunay na iangat ang kalidad ng buhay ng anakpawis. Hindi iyon ang
direksyon ng gobyernong Marcos Jr, dahil kapag nagkaganon, hindi magiging
kaakit-akit ang bansa sa dayuhang mamumuhunan at lokal na burgesya
komprador.

Bangkaroteng gobyerno

Walang desididong plano ang gobyerno sa pagharap sa nanghihinang
ekonomiya at kondisyon ng paggawa. Tali ito sa mga patakarang neoliberal.
Masasalamin ito maski sa sarili nitong pamamahala sa budget.

Mula noong pandemya, record high ang budget deficits ng gobyerno.

Hindi nakaalis ang gobyernong Marcos Jr sa pagkabangkaroteng ito, at sa
katunayan, lumalaki pa nga ang depisito bilang bahagi ng GDP mula 4.5% ng
Q1 GDP noong 2024 tungong 7.3% ng GDP sa Q1 2025. Umabot ang budget
deficit sa Php478.8 bilyon sa Q1 2025, mas malaki nang 75.6% sa Php272.6
bilyon noong Q1 2024.

Mas malaki ang ginagastos ng gobyerno kasya sa nakokolektang revenue.
Dahil tali ang gobyerno sa neoliberalismo, dalawa lang ang pakahulugan ng
ganitong pagkabangkarote—higit pang pangungutang at higit pang pagpataw
ng mga panibagong buwis sa konsumo. Walang balak ang gobyernong
Marcos Jr na buwisan ang mga bilyonaryo. Taliwas ito sa prinsipyo ng
“malayang kalakalan at pagnenegosyo.”

Pasanin ng ordinaryong mamamayan ang pagsustine sa kaban ng bayan.

Sa halip na direktang buwisan ang mga bilyonaryo, mayayaman at
korporasyon, nakatuon sa konsumo ng mga batayang bilihin at serbisyo ang
pangongolekta ng revenue. Lumaki na sa 37% ang bahagi sa kabuuang
revenue ng mga regresibong buwis tulad ng value-added tax (VAT) at excise
tax sa mga konsumo, kasama pa ang produktong petrolyo. Samantala,

lumiit na ang bahagi ng corporate taxes sa 22% na lamang dahil sa higit
pang pagpapababa ng administrasyong Marcos Jr sa obligasyon ng mga
korporasyon sa pamamagitan ng pag-amyenda ng CREATE More at iba pang
insentibong batas. Ang tax cuts sa mga korporasyon at mayayaman ang

nagpaliit sa revenue base ng Pilipinas, at nagsasadlak dito sa lumalalang
budget deficit.

Mabigat sa mahihirap ang regresibong pagbubuwis sa konsumo dahil hindi
ito batay sa kanilang kapasidad na magbayad, di-tulad ng pagbubuwis

ng yaman at kita na direktang naaayon sa kakayahan ng mas mayaman.
Ang higit pang inhustisya sa neoliberal na patakaran ng gobyernong
Marcos Jr ay hindi naman bumabalik sa panlipunang serbisyo ang mga
nakokolektang buwis, lumiliit pa nga ang budget sa panlipunang serbisyo.
Sa halip, ginagamit ito sa mga proyektong nagpapadali sa pagnenegosyo at
pagpapayaman ng kanyang mga kaalyadong oligarko, at sa mga programang
layong akitin ang mga dayuhang mamumuhunan. Malaki rin ang napupunta
sa mga bulsa ng mga opisyal at politiko dahil sa malalim na nakaugat na
malawakang korapsyon.

Matinding pagpapaubaya sa pribadong kapital

Pagbibigay ng todong pakinabang sa kapitalista, dayuhan at lokal, ang
pangunahing programa ng gobyernong Marcos Jr. Nagmistulang ahente si
BBM sa negosyante at ang Pilipinas ang kanyang produkto.

Sa kanyang Executive Order (EQ) 62, binabaan pa ni Bongbong ang taripa
sa imported na bigas, mula sa 30% tungong makasaysayang 15%, sa labis
na ikinatuwa ng mga rice trader, at dahilan din ng makasaysayang pagtaas
ng importasyon ng bigas.

Inamyendahan niya ang Rice Tariffication Law at pinalawig hanggang 2031
mula sa dating target na hanggang 2024 lamang. Itinaas mula Php10 milyon
tungong Php30 milyon ang Rice Competitiveness Enhancement Fund, pero
kalahati nito ay nasa diskresyon ng presidente kung saan gagastusin. At ito
ang ginamit niya sa pakulong BBM Na!

Lumala ang kronikong pagkalugi sa kalakalan ng bansa sa pagpapatindi ng
liberalisasyon ng importasyon. Umabot sa US$3.29 bilyon ang depisito noong
Mayo 2025. Kalakhan ng iniimport ng Pilipinas ay mga electronic products,
mineral fuels and related materials, transport equipment, industrial machinery

and equipment, at iba pang food and live animals. Karamihan naman sa
mga exports ay electronic products din at iba’'t ibang piyesa para sa mga
sasakyan. Kroniko ang pagkalugi sa kalakalan dahil malaking porsyento
ng exports manufacturing sa bansa ay pagmamay-ari ng mga dayuhan at
iniimport din nila ang mga komponent para rito.

Lokasyon lang ang Pilipinas ng global supply chains ng mga transnational
corporation (TNCs), taga-alay ng murang lakas-paggawa, at hindi dapat mag-
ilusyon pa ang pamahalaan na ang pumapasok na dayuhang pamumuhunan
ay magpapaunlad sa lokal na ekonomiya. Ginagawa sa mga bansa ang mga
semiconductor, chips at mga piyesa pero upang maging export, na bumabalik
naman bilang mga mahal na yaring produkto. Walang iniiwan ang mga TNCs,
teknolohiya man o lokal na kapital.

Pero itinuloy lang ng administrasyong Marcos Jr ang deka-dekadang
kabaliwan sa dayuhang pamumuhunan. Hawak na ng dayuhan ang
70% ng manupaktura ng bansa, kuha ng mga TNCs ang 55% ng kita sa
manupaktura, at dumausdos lang ang bahagi ng manupaktura sa buong
ekonomiya sa pinakamaliit sa loob ng 75 taon.

Pinagmamalaki ng gobyernong Marcos Jr ang pagbuhos ng mga
pamumuhunan sa export processing zones dahil makakalikha raw ito ng
libo-libong trabaho at magpapataas ng kita sa exports. Pero maraming
nawalang trabaho sa manupaktura kamakailan at tumaas lang ang depisito
sa kalakalan. At dahil palaasa sa imported na produkto ang bansa, bulnerable
ito sa paggalaw ng palitan ng piso sa dolyar, na may malaking epekto sa
presyo ng mga bilihin.

Todong pribatisasyon naman ang patakaran ng administrasyong Marcos
sa public utilities na dapat ay kontrolado ng estado. Todong ganansya
ang ibinigay nito sa mga oligarkiya sa ekonomiya, at pinakamayayamang
bilyonaryo sa bansa.

Si Ramon Ang ang may hawak pa rin sa malalaking transport infrastructure
tulad ng Ninoy Aquino International Airport (NAIA), Skyway, at ang tinatapos
pa rin na MRT-7 at New Manila International Airport (NMIA).

Si Enrique Razon naman ay nakikinabang sa pribatisasyon ng rekurso

sa tubig. Siya na ang may-ari ng Manila Water Company na ngayon ay
may pagmamay-ari na rin sa Laguna Water District Aquatech Resources
Corporation. Manila Water na rin ang nakakuha sa operasyon ng Wawa
Dam. Nakadikit din kay Razon ang lloilo Jalaur megadam project. May mga
puhunan din siya sa distribusyon ng kuryente bilang isa sa may malaking
sapi sa Meralco at pagmamay-ari ng MORE Power na pumalit sa Panay
Electric Company o PECO.

Pagmamay-ari naman ng mga Villar ang Primewater na nakakuha ng
malaking bilang ng water districts sa bansa sa pamamagitan ng joint venture
agreements. Kasalukuyang nahaharap sa imbestigasyon ang Primewater
dahil sa patuloy na pangangalampag ng mga mamamayan na ilang taong
nagtiis sa pangit na serbisyo nito sa tubig.

Dahil sa patakaran ng pribatisasyon, naipasa sa mga konsumer ang
malaking bayarin sa kabila ng bulok na serbisyo, lalo na at wala naman
silang alternatibong pagkukunan nito. Dinisenyo ng pamahalaan ang

mga partnership na kiling sa negosyante at may pagbitaw sa kanyang
responsiblidad. Sa huli, mismong ang pribatisasyon ng public utilities ang
nagbigay kaseguraduhan ng dambuhalang tubo para sa oligarkiya sa
ekonomiya, kasosyo ang mga dayuhang korporasyon sa imprastruktura.
Episyente man o hindi ang kanilang naging pamamahala ng public utilities,
ang patakaran ng pribatisasyon ang naging malaking kapahamakan sa
mamamayan.

Naging malaking ganansya ng mga korporasyon ang pagpapanatili ni Marcos
Jr ng polisiya sa barat na pasahod. Tumaas nang 6.8% ang gross revenue
ng top 1000 corporations habang 13.1% naman ang itinaas ng kanilang net
income. Malaking bagay ito habang stagnant lang ang minimum wage.

Lubos na nakapagpayaman sina Manny Villar, Enrique Razon, at Ramon
Ang dahil sa mga polisiyang pinatupad ng gobyerno. Ang kabuuang yaman
ng tatlo ay umabot na sa Php1.84 trilyon noong 2025—malayong Php997
bilyon kay Villar, Php632 bilyon kay Razon, at Php215 bilyon naman kay
Ang. Tinatayang katumbas na ng 6.4% ng GDP ang pinag-isang yaman ng
tatlo, higit na mataas kumpara sa rekord noong 2015 na Php91.5 bilyon

0 0.7% lang ng GDP. Sa report ng World Bank, isa ang Pilipinas sa may
pinakamalalaking income inequality sa Asya, kung saan malaking bahagi ng
kabuuang kita sa bansa ay hawak ng 1% na pinakamayayaman.

Pinasahol na pagkabulok ng politika

Ang tatlong bilyonaryong nabanggit ang nasa likod ng tatlong malalaking
partido politikal sa bansa—ang Nacionalista Party (NP) ni Manny Villar,
National Unity Party (NUP) ni Enrique Razon, at ang Nationalist People’s
Coalition (NPC) ni Ramon Ang. Sa pinakahuling taya ng IBON, hawak ng
tatlong partidong ito ang 42% ng Senado, 26% ng Kamara, at 33% ng mga
gobernador. Walang maaasahang tunay na pagbabago sa ganitong sistema.
Masasalamin lang ang kawalan ng demokrasya sa ekonomiya sa kawalan rin
ng demokrasya sa politika at paggogobyerno.

High risk, high return! Hindi malulugi ang mga bilyonaryo kahit sino pang
maupo, kampo man ng Marcos-Romualdez o ng mga Duterte, dahil
magpapatuloy rin lang ang mga polisiyang papabor sa mga bilyonaryo. Kaya
naman sa eleksyong 2025, na sana ay pagkakataon na igiit ang demokrasya,
hindi gasinong pinagtalunan kung paano magkakaroon ng maunlad na
ekonomiya para sa nakararami. Nauwi lang sa kalakhan sa benggahang
Marcos-Duterte.

May tig-limang kandidato ang kampo ng Marcos at Duterte na nanalo sa
pagka-Senador, at may dalawa naman mula sa mga “liberal”. Parang 5-5-2
ang hitsura ng botohan, kung halimbawa sa impeachment ni Sara Duterte.
Pero kung pagtalikod sa neoliberal na mga patakaran ang pagbobotohan,
5-5-2 pa rin kaya? Malamang sa hindi, 12-0 na ito—walang tatalikod sa
neoliberalismo—dahil ang punto ng bulok na politika ay paligsahan kung sino
lang naman ang maghahari sa bansa habang pinapanatili ang mapang-aping
kaayusan.

Sa nagdaang tatlong taon, masasabing inatupag ng kampo ni Marcos Jr ang
maseguro ang poder lampas 2028, lalupa’t sa simula pa lang mabuway na
ang Uni-Team nila ni Sara Duterte. Sa bahagi naman ni Sara, sa unang araw
pa lang ng kanyang panunungkulan, inatupag na niya ang masegurong siya

ang hahalinhin sa 2028, kasama na ang paglustay ng pera ng bayan para
maseguro ang kanyang ambisyon.

Sinakyan ng kampong Marcos-Romualdez ang kaso ng impeachment na
isinampa laban sa bise-presidente para idiin si Sara Duterte. Pero sa huli,
lumalabas na bantulot pa ang kampong Marcos sa mas agresibong pag-
atake, na masasalamin sa pagpapatumpik-tumpik ni Senate President Chiz
Escudero na harapin ang impeachment. Matatandaang tulak ni Bongbong
ang pagkakaluklok kay Chiz sa liderato ng Senado.

Nagalit ang taumbayan sa peryang palabas ng Senado—nauwi lang ito

sa maniobrahan ng magkasingsahol na dinastiya. Naging Marcos Jr laban
kay Sara imbes na taumbayan laban kay Sara ang hitsura, habang walang
hustisyang nakakamit ang mamamayan sa paglustay ng kaban ng bayan.

Hindi maikaila ang laki ng kasalanan ni Sara Duterte. Tama lang ang
ginawang hakbang ng mga kongresista mula sa Makabayan bloc na ilantad
ang maanomalyang paggamit niya ng confidential and intelligence funds

na hawak niya sa ilalim ng Office of the Vice-President at Department of
Education. Isang malaking inhustisya ito sa mamamayan na humaharap

sa malalang krisis at salat sa mga panlipunang serbisyo. At kung tutuusin,
dapat singilin ang Office of the President sa higit na malaking confidential and
intelligence funds, unprogrammed funds, at special purpose funds, mistulang
mga pork barrel na hilig sa korapsyon.

Garapalan din ang pagsakay ng kampong Marcos-Romualdez sa kasong
crimes against humanity ni Rodrigo Duterte para sa pansarili nilang interes
na makaungos sa karera. Sa wakas, naipakulong na rin sa International
Criminal Court (ICC) si Duterte, matapos magbantulot si Bongbong Marcos
na kesyo hindi raw magpapasailalim ang administrasyon sa ICC. Pero umiral
ang pagiging oportunista ng kampong Marcos-Romualdez para mapahina
ang kampo ng mga Duterte bago ang eleksyon sa 2028.

Pero kung pagbabatayan ang naging takbo ng eleksyon, masasabing hindi
nakaungos nang malaki ang mga gimik ni Bongbong Marcos laban sa kampo
ng mga Duterte. Nagamit pa nga ng mga Duterte ang pagkakakulong ni

Digong para magpa-victim at maglabas ng kung ano-anong pakulo at balita
para kaawaan sila ng malawak pa rin nilang tagasuporta.

Kaya pumihit naman si Marcos Jr sa mga gimik para ipamukhang may
ginagawa ang kanyang administrasyon sa pamamahala. Nanawagan

si Bongbong Marcos ng courtesy resignations o pagbibitiw ng lahat ng
miyembro ng gabinete. Pero nanatili ang 18 sa 23 miyembro, habang
tinanggal ang iba. Isa sa mga tinanggal si Solicitor General Menardo
Guevarra na malapit sa mga Duterte at si environment secretary Toni Yulo-
Loyzaga na pinalitan ni energy secretary Raphael Lotilla na dating direktor ng
Aboitiz Power. Kahit anong gimik ang ginawa, hindi maikakaila na lame duck
na ang Marcos presidency—pahina na ang kapangyarihan at pamumuno.

Nasa abanseng yugto ang pagkabulok ng politika—walang lesser evil sa
pagitan ni Marcos Jr at Sara Duterte at nagmistulang proxy war lang nila ang
nakaraang eleksyon. lllusion of choice, ika nga, dahil nananatili pa rin ang
kapangyarihan sa kamay ng naghaharing uri sa tulong ng mga dambuhalang
negosyante at dayuhan. At walang pakialam ang naghaharing uri sa masang
anakpawis at kadusta-dustang kalagayan ng bansa. Sarili at pansarili ang
pangunahin nilang iniisip, at dahil laging ganito ang balangkas ng kanilang
pagkilos, hindi kailanman sila maaasahang magkaisa. Lagi lang bang
mamimili ang tao sa pagitan ng dalawang magkasingsahol?

Ipinamalas ng nakaraang eleksyon na nananatiling dinastikong politika ang
umiiral, alyaduhan sa mga trapo ang tiket sa pagkapanalo, popularidad

at hindi plataporma ang binibigyang-halaga, at samu’t saring pandaraya,
paninira at red-tagging ng mga kandidato ng Kaliwa ang sistematikong
ipinapatupad. Lumalabas na sa huli taumbayan lang ang tunay na oposisyon.

Hindi mapagtakpang represyon

Sa kabila ng pagpapanggap ni Marcos Jr na kaiba siya kay Rodrigo

Duterte, lumalabas na paulit-ulit at walang-umpat ang paglabag nito sa

mga karapatang pantao. Limang taon na simula noong isabatas sa ilalim ni
Duterte ang Anti-Terrorism Law (ATL), at gamit na gamit ito ni Marcos Jr para
supilin at takutin ang mga aktibista at mga organisasyon na pumupuna sa
baluktot niyang pamumuno.

Sa huling tala ng grupong Karapatan, mula Hulyo 2022 hanggang Marso
2025, lampas limang milyon ang nakaranas ng pagbabanta, harassment,
at intimidasyon mula sa mga ahente ng estado. Mahigit 50,000 ang bilang
ng biktima ng pambobomba, 60,000 ang sa pamamaril, at higit 40,000
naman ang pwersahang nagbakwit. Umabot na rin sa 124 ang biktima

ng extrajudicial killings, 15 ang mga hindi pa rin inililitaw, at nasa 261 ang
biktima ng ilegal o arbitraryong pag-aresto.

Bukod sa ATL, gamit na gamit din ng administrasyong Marcos Jr ang Anti-
Money Laundering Act (AMLA) at Financial Action Task Force (FATF) sa
panggigipit sa mga non-government organization o NGO at development
workers. May 62 NGO workers mula sa 22 organisasyon ang idinadawit,
kasama ang Leyte Center for Development (LCDe) at Paghidaet sa
Kauswagan Development Group Inc. (PDG) na tinarget ng gobyerno na
kasuhan ng terrorist financing.

Tumindi ang red-tagging ng mga kandidato ng Makabayan bloc nitong
nagdaang eleksyon. Suki ng fake news at content ng mga bayarang vioggers
sina Teacher France Castro ng Alliance of Concerned Teachers (ACT) at
Arlene Brosas ng Gabriela bilang dalawa sa mga nanguna sa paglalantad ng
katiwalian ni Sara Duterte sa Kamara. Nakaranas naman ng iba’'t ibang black
propaganda ang mga partylist ng Gabriela, Bayan Muna, ACT, at Kabataan.

Minaksimisa ni Marcos Jr ang mga mapanupil na batas ni Digong para
pakiputin pa ang demokrasya. Patuloy ding pinakakalat ang propaganda
na mali ang pagprotesta at pagpuna sa gobyerno, na ang mga aktibista
ay terorista. Tinatakot ang mamamayan sa pagiging kritikal sa kanyang
pamumuno.

Pero abot sa United Nations ang pagiging peke ni Bongbong Marcos. Sa ulat
ni Irene Khan, ang UN Special Rapporteur on the promotion and protection
of freedom of opinion and expression na isinumite sa 59th session ng UN
Human Rights Council, pinuna niya ang kawalang aksyon ng gobyernong
Marcos Jr sa desisyon ng Supreme Court na ang red-tagging ay banta

sa karapatan sa buhay, kalayaan at seguridad. Pinuna rin niya ang mga
katangian ng ATL na sadyang paglabag sa mga karapatan sa due process.
Binanggit din niya ang walang-habas na pagpatay at pagkulong sa mga

mamamahayag sa ilalim ng gobyernong Duterte at Marcos Jr. Sa huli,
inirckomenda ni Irene Khan na buwagin ang National Task Force to End
Local Communist Armed Conflict (NTF-ELCAC) dahil ito aniya ang numero
unong salarin at pasimuno ng red-tagging.

Hindi pinansin ng administrasyong Marcos Jr ang ulat ni Irene Khan.
Kampante lang ito sa patuloy naman na suportang pang-ekonomiya at militar
ng US.

Ano ang katangian ng relasyong US-Pilipinas at
paano ito pinatindi ng gobyernong Marcos Jr?

Walang pakialam ang US sa mga paglabag ng gobyernong Marcos Jr sa
karapatang pantao. Wala ring pakialam ito sa kung pinapatakbo ba ang
gobyerno ng dinastiya at mga ganid na politiko. Ang mahalaga sa gobyerno ni
Trump ay ang manatiling tapat ang Pilipinas sa pang-ekonomiya, geopolitikal
at pang-militar na interes ng US. Sa pagitan naman ng dinastiyang Marcos at
Duterte, at maski pa labas sa dalawang kampong ito tulad ng mga liberal at
dilawan, mas gusto ng US sa lumalaban sa China.

Sa bahagi naman ng gobyernong Marcos, mahalaga ang patronahe ng US
sa pagpapatuloy ng negosyo ng mga oligarkiya sa ekonomiya, samakatuwid
sa kanyang pansariling interes at pananatili sa poder. Mala-kolonyal ang
relasyong US-Pilipinas, simula’t sapul sa 80 taon, at iyan ang sineseguro ng
gobyernong Marcos Jr na manatili.

Daantaong pasan ang imperyalismo

Mga tagibang na estratehikong kasunduan sa kalakalan, pamumuhunan,
militar, pati kung paano patatakbuhin ang paggogobyerno ang pundasyon
ng pagpapakatuta ng Pilipinas sa US. Simula pa noong binigay ng
imperyalistang amo sa kanyang kolonya ang huwad na kalayaan noong
1946, binigyang pabor na ng gobyerno ng Pilipinas ang kagustuhan ng
Amerika sa mahigit 100 kasunduan at kaisahan sa ekonomiya, politika,
militar, at kultura.



IBON Praymer Hulyo 2025 17

Pinangunahan ng US ang mga instrumento ng imperyalistang
panghihimasok. Matapos ang Second World War, itinatag ang International
Monetary Fund (IMF), World Bank, General Agreement on Tariffs and Trade
(GATT), at United Nations (UN) para pangasiwaan ang pandaigdigang
kaayusan sa pinansya, pagpapautang, kalakalan, at paggogobyerno.
Sineguro ng mga instrumentong ito na naaayon ang kaayusan sa pananatili
ng monopolyo kapitalismo.

Noong 1980s, naging talamak ang mga ito sa pagpapatupad ng
liberalisasyon, pribatisasyon at deregulasyon ng mga ekonomiya bilang
kondisyon sa pagpapautang. Sa pagpasok ng 1990s, itinayo ng mga
imperyalistang bansa ang mga trade blocs at free trade areas, katulad ng
Asia-Pacific Economic Cooperation (APEC) noong 1989. Mula sa GATT,
itinatag ang World Trade Organization (WTO) noong 1995, na nagpakilala
ng multilateral na sistema sa kalakalan, maski sa mga tradisyonal na
sektor tulad ng agrikultura at serbisyo. Mula 2000s, sa pagiging maganit ng
multilateral na sistema, bumaling ang imperyalismo sa mga bilateral free
trade agreements (FTA), katulad ng kasunduan ng Japan at Pilipinas.

Ang mga instrumentong ito ang naging daluyan ng pagpapatupad ng
neoliberalismo. Ipinataw sa mga atrasadong bansa ang malulupit na
patakaran at batas ng liberalisasyon ng kalakalan at pamumuhunan,
pribatisasyon ng mga state-owned enterprises, public utilities, pati
panlipunang serbisyo, at deregulasyon ng gobyerno para bigyang laya at
pabuya ang pribadong kapital, partikular ang dayuhan.

Iginiit ng mga instrumentong ito ang pagsandig ng mga mahihirap na bansa
sa pautang para tustusan ang kalakalan at bayaring panlabas. Ginagawang
kalakaran ang paghihigpit ng sinturon sa mga panlipunang serbisyo habang
mataas ang alokasyon sa mga proyektong pang-negosyo. Ipinataw ang
buwis sa konsumo ng mahihirap na mamamayan sa halip na singilin ang
mga korporasyon, negosyante at mayayaman. Mistulang sunud-sunuran ang
Pilipinas sa lahat ng mga dikta at kagustuhan ng mga instrumentong ito.

Pinagtibay din ng US ang mga bilateral at multilateral na kasunduang militar
para sa sarili nitong seguridad mula sa mga banta sa paghahari nito sa
daigdig. Sineguro ng US na patuloy ang pagpapasailalim ng Pilipinas sa

militar na kontrol ng US sa pamamagitan ng Treaty of General Relations
noong 1946 at US-Philippine Military Bases Agreement noong 1947 na nag-
expire noong 1992. Agad ding pumaloob ang Pilipinas sa Mutual Defense
Treaty noong 1951 kahit hindi pa man ito nakakabuo ng mga plano ng
pagsasarili. Lalong nag-ugat ang pagka-papet ng gobyerno ng Pilipinas sa
pagpayag sa mga sumunod pang kasunduang militar—ang Visiting Forces
Agreement (VFA) 1998, Mutual Logistics and Support Agreement (MLSA)
2003, at Enhanced Defense Cooperation Agreement (EDCA) 2014—na
nagbigay-laya sa militar ng US na mag-imbak, pumasok, at magtatag muli
ng base militar sa teritoryo ng Pilipinas at patuloy na yurakan ang ating
soberanya.

Simula 1980s, neoliberalismo at militarismo ang naging paraan ng mga
imperyalistang bansa sa pangunguna ng US na malampasan ang lumalalang
krisis ng imperyalismo at mapanatili ng US ang kanyang dominasyon sa
daigdig. Isa ang gobyerno ng Pilipinas sa mga gobyernong tumalima sa
ganitong kaayusan bilang mga bagong kolonya, papet, at alipin.

Di-pantay na relasyon

Sa ngayon, ang US ang numero unong destinasyon ng exports ng Pilipinas.
Pangalawa sa laki ng stock na pamumuhunan sa bansa, sunod sa Japan.
Panlima naman ito sa pinagmumulan ng imports ng Pilipinas.

Mula sa US$532 milyon noong 1962, umabot na ang kalakalan sa pagitan ng
dalawang bansa sa US$20.3 bilyon noong 2024, kung saan US$12.1 bilyon
nito ay halaga ng exports ng Pilipinas. Mga produkto sa electronics, mga
ignition wiring sets at iba pang klase ng wires na ginagamit sa mga sasakyan,
aircraft at mga barko, at coconut oil ang kalakhan ng mga produktong
iniluluwas ng Pilipinas sa US. Hindi ito dahil may sariling industriya ang
Pilipinas sa mga ito, laluna sa electronics at semiconductors, kundi dahil
nagsisilbi lang ang bansa na lokasyon ng global supply chains. Lokasyon

at murang lakas-paggawa sa paglikha ng mga piyesa ang kontribusyon ng
Pilipinas sa pandaigdigang palengke ng manupaktura ng semiconductors na
umaabot na sa US$1.7 trilyon.

Umabot sa US$18.8 bilyon ang stock na pamumuhunan ng US sa Pilipinas
noong 2024. Sa huling datos ng Bangko Sentral ng Pilipinas (BSP) noong
Abril 2025, tumaas pa ang dayuhang pamumuhunan nang 7.1% sa US$610
milyon—32% ang galing Japan at 18% ang sa US.

Nasa manupaktura ng semiconductors; finance, insurance and real
estate; agrikultura at pagkain; at information technology-business process
outsourcing (IT-BPO) ang kalakhan ng pamumuhunan ng US sa Pilipinas.
Mataas din ang interes nito sa renewable energy, clean energy, digital
transformation, at kamakailang naibunyag na balak na pagtatayo ng
manupaktura ng mga armas at kagamitang militar.

Kalakhan ng dayuhang pamumuhunan ay nasa exports manufacturing, sa
ecozones, kasama rito ang mga industriya ng IT-BPO na bagamat nasa
sektor ng serbisyo ay ibinibilang ng pamahalaan na ecozones. Mababang
pasahod ang bentahe ng ecozones, kumpara sa isang bansa. Heneroso ang
pamahalaan sa mga dayuhang pamumuhunan sa pagbibigay ng mga tax
holidays sa unang mga taon na kanilang operasyon, napakababang tax rate
kung magpapatuloy pa sila rito, at non-tax naman sa kagamitan at hilaw na
materyales na kanilang inaangkat.

Samantala, ang US ang pinakamalaking pinagkukunan ng Pilipinas ng
agricultural imports. Umabot sa US$8.2 bilyon ang imports ng Pilipinas mula
sa US noong 2024, at kalakhan ay mga produktong pagkain at agrikultural.
Sa kabila ng likas-yamang taglay at pagiging agrikultural ng bansa,
nabebentahan pa rin ito ng produktong agrikultural at naprosesong pagkain
ng kanyang imperyalistang amo.

Ang sukdulang pagkiling ni BBM

Sa loob lang ng tatlong taon ni Bongbong Marcos, lalong higit pa nitong
ikiniling ang relasyon sa pabor ng US. Tahasang idineklara ni Marcos Jr na
bukas na kalakalan, at hindi proteksyonismo, ang magbibigay sa bansa ng
kasaganaan. At pinagtatanggal niya ang mga natitirang sagka sa dayuhang
kalakalan at pamumuhunan.

Inamyendahan ang Public Services Act, Foreign Investment Act, at Retail
Trade Liberalization Act—ang mga probisyon ng mga batas na ito na
natitirang sarado—para buksan sa 100% dayuhang pagmamay-ari ang
imprastruktura, transportasyon, telecoms, at pagtitingi. Sa pamamagitan

ng Agile Tariff Adjustments kung saan maaaring temporaryong galawin

ng presidente ang mga taripa sa pamamagitan lang ng executive orders,
diumano bilang kontrol sa presyo, binabaan niya ang taripa sa bigas at
mahahalagang pagkain katulad ng mais at baboy, na hanggang ngayo’y hindi
pa naibabalik.

Nakipagpirmahan din ang administrasyon ng FTA sa South Korea. Pumayag
ang administrasyon na babaan ang taripa sa mga sasakyan at sa mga piyesa
ng sasakyan. Sa kabilang banda, pumayag naman ang South Korea na zero
ang taripa sa saging na galing Pilipinas. Kalunos-lunos man ang posisyon

ng Pilipinas, naghahabol pa rin ang gobyernong Marcos Jr na magkaroon ng
FTA naman sa Canada at US, na parehong walang interes sa ngayon.

Binabaan ang buwis sa mga korporasyon mula 25% tungong 20% sa ilalim
ng CREATE More. Pwede ring mag-avail ang mga kwalipikadong exporters
ng 5% Special Corporate Income Tax (SCIT) sa kanilang kabuuang kita
hanggang 27 taon. Pinalawig din hanggang pitong taon ang tax holiday

sa mga “mega projects.” VAT-exempted naman ang mga imported na
makinarya, kagamitan, at hilaw na materyales.

Sa pamamagitan naman ng EO 18 Constituting Green Lanes for Strategic
Investments, pinasimple ang proseso sa pagpasok ng dayuhang
pamumuhunan sa mga estratehikong pamumuhunan. Tinukoy na prayoridad
ng EO 18 ang clean energy, green metals, electronics, defense-related
projects, aerospace, electric vehicles, pharmaceuticals, infrastructure projects
and public-private partnerships, specialty hospitals, water treatment, supply
and distribution, at new products and new technologies.

Sukdulan na marabhil sa pagkiling ang pangangayupapa ng administrasyong
Marcos Jr sa isyu ng “Liberation Day tariffs” ni Trump—ang pambu-bully

ni Trump sa mga bansa sa pamamagitan ng pagtaas ng mga taripang
ipinapataw sa mga produktong pumapasok sa US. Layunin nito na muling
patatagin ang industriyal na kapasidad ng US at mangibabaw sa high-

technology sector, sa pakinabang ng mga oligarkiya nito sa manupaktura,
teknolohiya, industriya ng militar, fossil fuels, konstruksyon, imprastruktura, at
pinansya at pribadong kapital.

Kasalukuyang itinaas ni Trump sa original na 17% tungong 20% ang taripang
ipapataw sa mga produktong galing sa Pilipinas. Nagkukumahog ang
economic managers ng administrasyon na pumuntang Washington para
makiusap at makipag-negosasyon sa administrasyong Trump na babaan ang
taripang ito. Kapalit, ibababa pa ng Pilipinas ang mababa na ngang 6% taripa
sa mga imported na produkto galing US.

Nagpaparinig din ang gobyernong Marcos Jr ng FTA sa US. Pero ayaw na ng
US ang makipag-FTA—17 taon na mula noong huling FTA ng US sa Canada
at Mexico. Napatunayan na rin naman na mala-kolonyal na kasunduan lang
ang mga FTA na pinasok ng Pilipinas (hal. Japan at South Korea) dahil sa
pinagmumulang disbentaheng posisyon ng Pilipinas.

Exempted pa sa ngayon sa 20% taripa ang semiconductors na bumubuo sa
kalakhan ng exports ng Pilipinas. Hindi rin naman pagmamay-ari ng Pilipinas
o ng Pilipino ang mga exports ng semiconductors—sa mga dayuhan ito na
bahagi ng supply chains ng US. Ganunpaman, masasaktan ang export ng
coconut oil, machinery, textile, at chemicals na pawang mga hindi exempted.
Pero tiyak na pinakamasasaktan ang lokal na agrikultura kapag ibinaba na
nang husto ng gobyernong Marcos Jr ang taripa sa mga imported na pagkain
at produktong agrikultural.

Hindi naman malayo na ang reciprocal tariffs ni Trump ay iwasiwas ng
pinakamalakas na bansa sa daigdig para makakuha ng iba pang konsesyon
katulad ng pagluluwag sa kalakalan at pamumuhunan, paghihigpit sa
intellectual property rights sa paggamit ng mga teknolohiya ng US,
pagbibigay ng preferential treatment sa mga Amerikanong korporasyon (hindi
na bago ito sa Pilipinas, ibinigay na niya ito simula’t saput ng pagiging mala-
kolonya niya), at pagbaba ng pagbubuwis sa Big Tech—ang Apple, Amazon,
Google, at Meta.

Wala pang binabanggit ang administrasyong Marcos Jr sa kung ano ang
konsesyon ang ibibigay nila sa Washington. Pero sa posturang masunurin

at katapatan sa neoliberalismo, sa dulo, kayang isuko ng gobyernong
Marcos Jr ang gahiblang pagkakataon ng Pilipinas para sa pambansang
industriyalisasyon.

Isusuko ang lahat

Agresibo rin ang US sa pag-angkin sa mga likas na yaman ng Pilipinas,
laluna’t lumalaki ang demand ng monopolyo kapital ng mapagkukunan ng
critical minerals tulad ng nickel, copper, at iba pa para sa paggawa ng chips
at ibang mga piyesa. Malaki ang interes ng US sa nickel ng bansa dahil
lagpas 90% nito ang napupunta sa China; umabot ang halaga sa US$1
bilyon noong 2023. Sa unang bahagi pa lang ng taon, nagkaroon na ng
negosasyon ang US at Pilipinas patungkol sa critical minerals. At ngayong
nasa alanganing posisyon ang Pilipinas sa isyu ng taripa, hindi malabong
isuko rin ni Marcos Jr ang critical minerals.

Malaking pabor at ganansya sa US kapag namonopolyo nito ang critical
minerals ng Pilipinas. Ayon sa Australian Trade and Investment Commission,
nasa halos US$1 trilyon ang halaga ng untapped critical minerals sa

bansa, 5% pa lang sa mga ito ang na-explore at 3% ang may mining
contracts o yung mga namimina. Maaaring gamitin ito na leverage (o
kalakasan sa negosasyon) ng administrasyong Marcos Jr sa harap ng
tumitinding kompetisyon ng US at China. Pero siguradong nakikita rin nito
na oportunidad na pagkakakitaan ng lokal na oligarkiya. Ito ang dahilan

sa sunod-sunod na pagtanggal ng mga lokal na pamahalaan, pati na ng
Supreme Court, ng moratorium sa pagmimina.

Nakaamba namang pirmahan ni Bongbong Marcos ang 99-year land lease
bill para amyendahan ang Investors Lease Act 1993 at payagan ang mga
dayuhang korporasyon na umupa ng lupa hanggang 99 taon. Inaalay din ng
administrasyong Marcos Jr ang 40,000 ektarya ng kagubatan sa ngalan ng
rehabilitasyon sa ilalim ng Sustainable Forest Land Management Program
(SFLMP) para sa mga dayuhan at lokal na imbestor.

Pagpapakatuta sa militarismo ng US

Bukod sa estratehikong papet ang Pilipinas ng US sa ekonomiya, estratehiko
rin ang lokasyon ng Pilipinas sa rehiyon sa pagbabantay at pagseseguro ng
geopolitikal na paghahari ng US. Bumuhos ang ayuda mula sa US noong
2024, na umabot sa US$741.2 milyon, pinakamalaki ito sa Southeast Asia, at
73% nito ang napunta sa military-security aid.

Hiwalay pa rito ang malaking budget na nilalaan ng US sa kanyang mga
baseng-militar sa bansa. Sa ilalim ng EDCA, nagkaroon ng siyam na active
military bases ang US sa bansa, at ang apat dito ay idinagdag lamang noong
2023. Ang mga EDCA sites ay: Cesar Basa Air Base sa Pampanga; Fort
Magsaysay Military Reservation sa Nueva Ecija; Lumbia Airport sa Cagayan
de Oro; Antonio Bautista Air Base sa Puerto Princesa, Palawan; Benito Air
Base sa Cebu; Naval Base Camilo Osias sa Sta. Ana, Cagayan; Lal-lo Airport
sa Cagayan; Camp Melchor Dela Cruz sa Isabela; at isa pa sa Balabac,
Palawan. Pawang mga estratehikong lokasyon sa norte malapit sa Taiwan at
Hong kong, at sa Palawan na malapit naman sa mga pinag-aagawang isla at
teritoryo sa West Philippine Sea o WPS.

Labas pa sa siyam na EDCA sites, pumayag din ang gobyernong Marcos
Jr na ma-akses ng militar ng US ang mga pasilidad katulad ng Subic

Bay Freeport Zone—ang 40 ektaryang daungan, kalahating ektarya na
warehouse imbakan na ginawa na ring staff house ng tropang Amerikano,
at hanggang sangkatlong ektarya para sa equipment storage sa loob ng 10
taon.

Pumirma din si Marcos Jr sa Bilateral Defense Guidelines ng US at Pilipinas
noong 2023. ltinulak nito na taasan ng gobyernong Marcos Jr ang defense
budget, kasama ang AFP Modernization para sa external defense laban sa
China, mula Php221.1 bilyon noong 2022 at Php205 bilyon noong 2023,
tungong Php378.9 bilyon ngayong 2025.

Pinirmahan din ni Marcos Jr ang General Security of Military Information
Agreement (GSOMIA) noong 2024 kung saan may mekanismo ng bahaginan
ng intelligence ang dalawang bansa. Nitong 2025 lamang, pinirmahan din ni
Bongbong Marcos ang Joint Statement on US-Philippines Defense Industrial

Cooperation, kung saan lampas sa mga pagsasanay at kasunduan sa
akses ay, pumayag ang gobyerno ng Pilipinas sa pagbibigay ng pisikal na
imprastruktura at pagpayag sa pamumuhunan, lokal na produksyon ng mga
kagamitang-militar at pagmantini sa mga kagamitang-militar ng US.

Sa ilalim ni Marcos Jr, umabot sa pinakamalalaking bilang ng tropang
Amerikano ang lumahok sa taunang Balikatan exercises—mula 12,000
noong 2023, 11,000 noong 2024, at 9,000 nitong 2025—ang mga ito
ay lampas doble sa karaniwang bilang sa ilalim nhg mga nagdaang
administrasyon.

Binigyang-diin sa Balikatan ngayong taon ang pagsasanay sa marine military
activities, mistulang pag-uudyok ito ng US sa China laban sa mga agresibong
panghihimasok ng huli sa mga isla at teritoryo sa WPS. Idineploy ang Navy-
Marine Expeditionary Ship Interdiction Missile System o NMESIS, isang anti-
ship missile system. Nariyan din ang Typhon System na isang uri ng long-
range missile launcher. 1sa ito sa mga ginagamit ng Israel sa patuloy nitong
genocide sa Palestine.

Isang ganansya rin ng US ang pagiging captured market ng Pilipinas sa
industriya ng mga armas panggiyera. Pagkatapos ng pagbisita ni US Defense
Secretary Hegseth, inaprubahan ng gobyernong Marcos Jr ang pagbebenta
ng US ng US$5.6 bilyon na halaga ng armas sa Pilipinas, kasama rito ang

20 fighter jets, 24 engines, 22 radars at internal systems, 184 missiles, 156
bombs, at iba pang mga kagamitang panggiyera. Kumita na naman ang US
sa Pilipinas.

Samantala, may mga mambabatas sa US na naghain ng panukala sa
gobyernong Marcos Jr na gawing ammunition manufacturing and storage
facility ang dating US Naval Base sa Subic Bay. Mahalaga raw ito para
tugunan ang kakulangan sa forward-staged ammunition manufacturing ng
rehiyon ng Indo-Pacific. Sineseguro ng US na may sapat na ammunition sila
sa Pilipinas kung anuman ang mangyari.

Kapag natupad ang panibagong panukalang ito, magiging malaking
kalamangan ito sa gobyerno ng US sa pagkanti sa China. Mas magiging
mabilis at madali na ang pagsusuplay ng armas sa iba’t ibang baseng militar

ng US sa rehiyon. Sobrang pagsangkalan na ito sa Pilipinas sa tumitinding
tensyon na pinapaypayan ng US laban sa China, na hindi na lang lagakan ng
mga armas kundi gawaan na rin.

Direktang inilalagay ng militarismong US ang Pilipinas sa firing range ng
China. Madali para sa China na puntiryahin ang Pilipinas dahil malapit na
lokasyon ito ng base militar ng mga Amerikano, habang ang US ay nasa
ligtas na distansya. Kawawa ang Pilipinas sa githa ng dalawang nag-
uumpugang pwersa bilang ito ang may pinakamahinang ekonomiya sa
tatlong bansa. Pero sa lahat ng ito, pumapayag lang ang gobyernong Marcos
Jr, kesehodang kaladkarin nito ang sambayanang Pilipino sa ibayong krisis at
giyera.

Saang yugto ng imperyalistang krisis
kinakaladkad ng rehimeng US-Marcos ang
sambayanang Pilipino?

Patuloy ang kahibangan ng administrasyong Marcos Jr at mga economic
managers sa pagpapatupad ng neoliberalismo. Ito ang kabukasan ng
ekonomiya ng Pilipinas sa dayuhang kalakalan at pamumuhunan at
pagpapaubaya sa lokal at dayuhang pribadong kapital at merkado na
mamayani sa ekonomiya. Idinadahilan na sa ganitong paraan lang
uunlad ang bansa, lilikha ng trabaho, at makakaahon sa tigil na paglago
at kahirapan. Kabalintunaan ito kung aaralin lang ng administrasyon ang
kalagayan ng pandaigdigang ekonomiya na inaasahang maghahatid ng
kanilang neoliberal na mithiin.

Nasa matagalang pagkakatigil

Nasa matagalang pagkakatigil ang pandaigdigang ekonomiya mula pa
noong huling putok ng krisis noong 2008—bumagal ang global GDP sa 2.6%
growth lamang noong 2024, mababa pa sa antas bago noong pandemya.
Ang mga inaasahang tulak ng monopolyo kapitalismo, ang kalakalan at
pamumuhunan, ay nanghihina rin. Katunayan, bumaba ang dayuhang
pamumuhunan sa daigdig sa pinakamababa nitong antas mula noong 20089.

Baon sa di-sustenableng pagkakautang ang global na ekonomiya, katumbas
ng 333% ng GDP ang utang. Ibig sabihin nito higit sa tatlong beses na mas
malaki sa kabuuang halaga ng nalilikhang produkto at serbisyo ng mundo
ang pagkakautang ng daigdig. Ang US ang may pinakamalaking bahagi

sa kabuuang utang ng mundo—mahigit sangkatlo o 34.2%—at ang China
ang pinamakalaking pinagkakautangan ng US. Hawak ng mga institusyong
pampinansya ang pananalapi at ari-ariang nagkakahalaga ng 458% ng GDP,
patunay ng pamamayani ng oligarkiya sa pinansya sa tunay na ekonomiya,
na karamihan ay nakabase sa US.

Ang pagtaas ng presyo ng mga bilihin at interes sa pananalapi, dagdag

pa ang mas mahigpit na mga patakaran sa pera, ay repleksyon lang ng
malalimang krisis sa sistema. Subalit sa halip na solusyonan ang mga
problemang ito ay lalo pang nakasandig ang kapitalismo sa utang para
isalba ang bumabagsak na tantos ng tubo. Sa ganitong tindi ng krisis, hindi
magtatagal na dadaan muli ang mundo sa pampinansyang krisis na higit pa
sa kabigatan ng 2008/2009.

Malaki ang bilang ng walang trabaho sa buong mundo, na naitatago lang sa
metodolohiyang pagbibilang ng mga pleksible, bulnerable at impormal na
trabaho bilang totoong trabaho. Sagad na binabarat ang presyo ng paggawa,
at sa harap ng tuloy-tuloy na pagtaas ng presyo ng bilihin, may halos 10% ng
populasyon ng mundo ang nasa sukdulang kahirapan, habang 18% naman
ang nasa malubhang iba-ibang anyo o multidimensional na kahirapan.
Samantala, 1% lang ng populasyon ang may kontrol sa 45.6% ng kabuuang
yaman ng daigdig.

Nasa di-na-masasalbang yugto

Nasa di-na-masasalbang yugto ang krisis ng imperyalismo. Umabot na ang
kapitalismo sa kanyang pinakatamaas na yugto—ang monopolyo kapitalismo
o imperyalismo—at higit pang nailalantad ang katiyakan ng krisis at giyera
sa yugtong ito. Ang batayang kontradiksyon ng kapitalismo—ang pribadong
pagkuha at pagkamal ng tubo mula sa produksyong may panlipunang
karakter—ang nagdudulot sa di-maiiwasang krisis ng sobrang produksyon.
Ang higit pang akumulasyon ng tubo sa gitna ng tuloy-tuloy na pag-unlad

ng teknolohiya ay nasasagkaan ng limitadong merkado at kakayahan ng
manggagawa na bumili.

Hati-hati na rin ang daigdig sa impluwensya ng mayayaman na bansa

sa pangunguna ng US. Tanging muling paghahati-hati na lang sa ilang
monopolyo kapitalista ang maaaring maniobra sa makipot na tsansa ng

mga monopolyo na pansamantalang makalabas sa krisis. Kolonyalismo,
neokolonyalismo at neoliberalismo ang naging patakarang tugon ng mga
imperyalistang bansa na ipinataw sa mga atrasadong bansang pinagkukunan
ng murang materyales at lakas-paggawa at aliping palengke ng mga sobrang
produkto at kapital. Sa mahabang kasaysayan ng imperyalismo, giyera ang
laging dulong remedyo at maniobra sa krisis ng sobrang produksyon at
akumulasyon ng kapital.

Sa isang “multipolar world”, kung saan higit sa dalawang bansa o
makapangyarihang pwersa ang may malaking impluwensya sa ekonomiya,
politika, at seguridad ng mundo, nananatiling dominante ang US. Ito pa

rin ang pinakamalaking ekonomiya, imbestor, destinasyon ng dayuhang
pamumuhunan, at palengke ng consumer products at kapital. Ang dolyar pa
rin ang pinakamalakas na pera sa mundo. Ang US pa rin ang may hawak ng
walang kapantay na pwersa ng militar.

Halos 60 sa 100 na pinakamalalaking kompanya sa mundo ay sa US.
Nasa mga esensyal na industriya ang mga monopolyong ito, katulad ng
teknolohiya, pagkain, consumer products, wholesale and retail trade,
telekomunikasyon, financing, gamot, at gamit pangkalusugan. Konsentrado
ang kapital sa Big Tech—ang Google, Microsoft, Meta, at Apple—at hindi
kataka-takang tahasang pinasok ni Trump si Elon Musk sa gobyerno.

Nasa US din ang pinakamalalaking institusyong pampinansya sa buong
mundo, na pinangungunahan ng JPMorgan Chase at Bank of America.

Sa US din ang pinakamalalaking tagapamahala ng mga ari-arian at
pamumuhunan (asset management firms), katulad ng Blackrock at Vanguard.
Malaki ang papel ng mga ito sa pangangasiwa sa pamumuhunan sa military-
industrial complex ng US.

Ang US pa rin ang may pinakamalaking ekonomiya sa buong mundo, 26.3%
ng global GDP, kasunod ang China (16.9%), Japan (3.8%), India (3.6%),

at UK (3.2%). Pero kung titingnang maigi ang trend nitong mga nakaraang
dekada, kapansin-pansin ang mabilis na paglago ng ekonomiya ng China
relatibo sa US at iba pang imperyalistang bansa katulad ng Germany, France,
United Kingdom, at Japan. Umabot ng 2.1% lang ang taunang average

GDP growth ng US mula 2000-2005, malayo sa 9.4% ng China sa parehong
panahon.

Makikita rin na ang manupaktura ng China ay 31.4% ng bagong halagang
nalilikha sa buong mundo, habang 15.1% lang ang sa US. Bilang bahagi ng
kani-kanilang GDP, ang manupaktura ay 26.2% ng GDP ng China, habang
9.9% na lang ang sa US. Tumaas din ang pagsandig ng US sa China para sa
mga imported na intermedya at yaring produkto.

Mahigpit ang kompetisyon ng US at China sa produksyon ng semiconductors.
China na ang may pinakamalaking bahagi sa pagmanupaktura ng
semiconductors sa buong mundo at naungusan na nito ang US. Ang siste,
nakatali pa rin ang China sa mga lumang /egacy chips habang nasa US ang
mas abanseng teknolohiya para sa mas makabagong disenyo ng microchips.
Kumpara sa China, mas nagbubuhos ng rekurso ang mga korporasyon ng
US tulad ng Apple at Intel sa paggawa ng makabagong microchips, at malaki
ang nakukuha nilang suporta mula sa gobyerno ng US.

Magiging isang malaking game changer sa ekonomiya ng mundo kung
sino ang magtatagumpay sa pagmonopolyo ng produksyon ng microchips,
laluna sa yugto ng mabilisang pag-unlad ng teknolohiya. Kaya parehong
mahalaga sa US at China na maseguro ang kanilang magiging merkado at
mapagkukunan ng mga critical minerals at iba pang salik na magpapalakas
sa produksyon nila ng mga ito.

Sa ganitong konteksto ng daigdig kung bakit bumaling ang administrasyong
Trump sa pambu-bully sa taripa.

Sa todo-largang neoliberalismo

Hindi bago ang proteksyonismo sa mga imperyalistang bansa. Sa katunayan,
sa kanilang pagpataw at pagpapatupad ng neoliberalismo sa nagdaang
mahigit apat na dekada, pinanatili nila ang proteksyon sa kanilang mga
monopolyo. Isa ito sa kabalintunaan ng neoliberal na globalisasyon,

na habang may presyur sa mahihirap na bansa katulad ng Pilipinas na
magbukas ng ekonomiya at kalakalan ay nanatiling naka-konsentra ang
kapital sa mga monopolyo at naka-pabor ang mga patakaran para sa
kanilang tuloy-tuloy na akumulasyon ng kapital.

Kabalintunaan din na habang deregulasyon ang isa sa patakaran ng
neoliberalismo, pinaghuhusay naman ng neoliberalismo ang estado bilang
tagapagbigay ng proteksyon sa monopolyo kapital at tagasalba sa panahon
ng matinding krisis.

Gayunpaman, lumalabas na ang China ang may pinakamalakas na
proteksyong ibinibigay sa mga empresa nito. |1to’y sa kabila ng pagpasok
nito sa WTO simula noong 2000 para makinabang sa pagbubukas ng
pandaigdigang palengke para sa mga produkto ng China. Napakalaki ng
papel ng estado ng China sa pagpapatakbo ng mga empresa laluna sa
high technology sector, at dito nakaungos ang China nang milya-milya
sa pagpapayaman at pagpapalago ng kanyang ekonomiya—bagay na
ipinagpuputok ng butsi ng US.

Nagsagawa ng mga hakbangin ang US sa nagdaang dekada para
ireorganisa ang global supply chains na nakasentro sa kanya at para
palakasin ang mga negosyante sa US. Idinahilan na lang sa huli ang
pandemya para todo-larga pa nitong harapang pigilan ang China at bigyang
proteksyon at promosyon ang mga monopolyo kapitalista, laluna sa mga
bagong arena ng kompetisyon katulad ng renewable energy, electric vehicles
and batteries, digital technology, at iba pa.

Gumamit ang administrasyong Trump ng subsidyo, taripa, at America
First policy para sa makaisang-panig na globalisasyon. Nagbawas

din ang gobyerno ng gastusin, habang binawasan ang buwis ng mga
korporasyon at mayayaman. Malawakang deregulasyon ang isinasagawa

ng administrasyong Trump, habang inilalagay naman sa direktang kontrol
ng presidente ang mga regulatory agencies katulad ng Securities and
Exchange Commission at malamang pati Federal Reserve. Umuurong din
ang gobyernong Trump sa multilateral system katulad ng WTO, WHO, mga
UN agencies, pati na sa komitment ng USAID. Gastos lang daw ang mga ito
at sa isang banda’y nabigyan lang ng pagkakataon ang China na yumaman.

Sa isang banda, ang mga hakbanging ito ay para palakasin ang kapasidad
ng US sa mga sariling industriya at manupaktura, makaungos sa high
technology sector, at maigiit ang supremasya sa pandaigdigang ekonomiya.
Ang mga patakarang ito ay para bigyang ganansya ang mga sektor ng mga
industriyang militar, fossil fuels, konstruksyon at imprastruktura, at finance
and private equity. Sa kabilang banda, may intensyon ang mga hakbanging
ito na maseguro na ang mga naghahari sa pinansya at teknolohiya ang
tumubo sa sistema. Sa isang antas, pinapalawig din ng mga hakbanging ito
ang papel ng estado sa akumulasyon ng kapital at yaman ng naghaharing
uri.

Hindi ito ang dating neoliberalismo na may pagpapanggap na maliit ang
papel ng estado sa ekonomiya. Sa halip, todo-largang neoliberalismo ito
kung saan ang mga bilyonaryo at oligarkiya sa ekonomiya mismo ang
nakaupo sa gobyerno at harapang iniimpluwensyahan ang mga patakaran.
Hubad na ang neoliberalismo sa pagpapanggap—winawasiwas na ng kapital
ang kapangyarihan ng estado, sa labis na kapahamahakan ng mga tao.

Mas awtoritaryan, militarista, panatikong superyor, mas marahas, at walang
pasintabi na ang neoliberalismo.

Imperyalista, numero unong terorista

Direkta na ring tinukoy ng US sa US National Defense Strategy (NDS) ang
China bilang pinakakomprehensibo at seryosong hamon sa seguridad.
Nakasaad sa NDS na ang “Indo-Pacific,” isang rehiyong imbento ng US para
paligiran ang China at kung nasaan ang Pilipinas, ang magiging sentro ng
geopolitics ngayong ika-21 siglo.

Malinaw na pumoposisyon ang US para mapahina ang karibal na China.
Paniguradong gagamitin nito ang militarismo para mangyari ito, laluna’t

nananatiling US ang may pinakamalakas na pwersang militar sa buong
mundo.

Kasalukuyang may hindi bababa sa 742 baseng-militar sa 82 na bansa ang
US at mayroon din itong idineploy na mahigit 220,000 na sundalo sa 178
na bansa at teritoryo. Naghahari pa rin ang US bilang may pinakamalaking
pondo na binubuhos sa militarismo. Nasa US$877 bilyon ang inilagak na
budget para noong 2022, mas malaki pa sa pinagsama-samang paggastos
ng China, Russia, India, Saudi Arabia, at anim pang mga bansa.

Malaki rin ang merkado ng US sa pagbebenta ng armas at iba pang mga
gamit panggiyera. Noong 2024, umabot sa US$117.9 bilyon ang halaga
ng Foreign Military Sales ng US—mga armas na naibenta sa kanilang
mga kaalyadong gobyerno. Umabot naman sa US$200.8 bilyon ang Direct
Commercial Sales o yung halaga ng mga gamit, serbisyo, at iba pang
teknikal na support para sa mga pribadong entidad.

Mula sa US ang lima sa 10 pinakamalalaking prodyuser ng armas at
serbisyong militar. Umabot sa mahigit US$198.34 bilyon ang kita sa
pagbebenta ng mga korporasyon tulad ng Lockheed Martin, RTX, Northrop
Grumman, Boeing, at General Dynamics noong 2022. Ang Lockheed Martin
ay kilala sa mga fighter jets at missile defense systems, at producer ng
Typhon missile system na binenta ng US sa Pilipinas.

Negosyo rin para sa US ang pag-aarmas at militarismo, at giyera ang
palengke nito. Patuloy ang panghihimasok nito gamit ang proxy wars,
panunulsol, at giyera ng agresyon. Tinatayang umabot na sa 23.2 milyon
ang bilang ng mga namatay sa ilalim ng agresyong militar ng US. Malaki

rin ang papel ng US sa patuloy na genocide ng Israel sa Palestine at sa
pagpapatuloy ng mga sigalot sa Middle East. Pinakahuli ang pag-atake nito
sa Iran, na hindi tumagal ng tatlong araw at US rin naman ang nagdeklara ng
“kapayapaan.” Hindi nagpagapi ang Iran, pero naging malinaw na iginiit ng
US at kakutsabang Israel ang paghahari sa isang banda at naghanap lang
din ng pagbabagsakan ng lumalaking surplus na armas sa kabilang banda.

Agresibo ang US sa Indo-Pacific para kalabanin ang China. Asahang mas
palalakasin pa nito ang presensya sa rehiyon, laluna sa Pilipinas na pinaka-

estratehikong base nito. May pagpapanggap ang US na kabalikat sa laban
ng mga bansa sa rehiyon para sa teritoryo at karagatan, pero sa dulo gusto
lamang nitong kantiin ang China at gamitin ang mga maliliit na bansa tulad ng
Pilipinas sa pagkontrol sa China at bilang pansalag sa mga balik na atake ng
karibal.

Gobyernong kaladkarin at pahamak

Sa ganitong klaseng krisis ng mundo tayo kinakaladkad ng tambalang US at
gobyernong Marcos Jr. Matapos gawing bangkarote ang lokal na ekonomiya
sa deka-dekadang pagyakap sa neoliberalismo, nakabalangkas pa rin sa
neoliberalismo ang administrasyong Marcos Jr. Ang siste, todo-largang
neoliberalismo ito sa harap ng malawakang proteksyonismo at paghihigpit ng
mga imperyalistang bansa. Maski nga ang mga kapitbahay na bansa tulad
ng Indonesia, Malaysia at Vietham ay bumubwelta na rin sa ilang patakarang
liberal para protektahan ang kani-kanilang ekonomiya.

Pero lalong nagbubukas ang gobyernong Marcos Jr. Sa pagkukumahog na
babaan ng administrasyong Trump ang taripa nito sa Pilipinas, isinasagad ng
administrasyong Marcos Jr ang pagpapababa ng taripa ng Pilipinas sa mga
imports galing US, kasama ang enerhiya, transport, agrikultura, gamot, gamit
pangkalusugan, at gamit-militar. Nakapostura rin itong mag-alay ng sobrang
tagibang na kasunduang pangkalakalan at pamumuhunan makuha lang ang
pabor ng US.

Isinasagad din ng administrasyong Marcos Jr ang pagpapababa pa ng mura
na ngang lakas-paggawa para ihandog ang Pilipinas bilang lokasyon ng
produksyon ng semiconductors. At kung hindi ay nababahala itong baka
mag-alisan ang mga dayuhang namumuhunan.

Nagpapakatuta ring payag ito na gamitin ang Pilipinas sa pagmanupaktura
at pagbebenta ng armas at amunisyon, paggawa ng mga sistemang
panggiyera, at pagkukumpuni ng mga barko at eroplanong pandigma.
Todo-largang payag ito sa pagmimina ng mga korporasyon ng US ng mga
critical minerals, hindi lang para sa produksyon ng microchips kundi pati sa
manupaktura ng gamit-panggiyera. Gagawin ng gobyernong Marcos Jr ang

lahat para sa pabor ng imperyalismong US, kahit sa lubos na kapahamakan
ng sambayanang Pilipino.

4 Saan patungo ang mamamayan mula rito?

Pundamental ang krisis ng Pilipinas. Resulta ito ng deka-dekadang
pamamayani ng mga oligarkiya at ng mga maka-dayuhan at elitistang
patakaran na nagpadausdos sa ekonomiya, nagpahina sa demokrasya,

at nagpahirap sa sambayanan. Sa tatlong taon ng gobyernong Marcos Jr,
pinalala lang nito ang ganitong estruktural na problema sa pagpapatupad ng
higit na neoliberalismo at pagpapakatuta sa imperyalismong US.

Lalong bumabagsak ang ekonomiya sa bigat ng bumabagal na produksyon,
lumalalang kahirapan, at lumalalim na di-pagkakapantay-pantay. Lalong
nabubulok ang sistemang pampolitika sa masahol na bangayan ng mga
paksyon sa naghaharing uri, konsolidasyon ng mga dinastiya, at tumitinding
panunupil at awtoritaryanismo. Lumalala ang kalagayan ng mayoryang
Pilipino.

Lalong lumalago ang kita at yaman ng mga oligarko mula sa pagpapasasa
sa real estate, public utilities, at pinagtutubuang pinansya, habang

walang naitatatag na produktibong kapasidad ang ekonomiya at walang
nalilikhang trabaho. Nakikinabang ang mga dayuhang korporasyon at
kapitalista sa liberalisasyon, murang rekurso, murang lakas-paggawa,
murang imprastruktura, habang nagkakaroon sila ng monopolyong akses
sa lokal na pamilihan. Magkasosyo ang mga dayuhan at lokal na oligarkiya
sa pagpapasasa sa abang ekonomiya. Sa tatlong taon ng gobyernong
Marcos Jr, mga patakarang neoliberal ang nagpaganap sa pagkamal ng
dambuhalang tubo at yaman at akumulasyon ng kapital.

Estratehikong pananaw
Estruktural ang problema, estruktural din kung ganon ang solusyon.

Kombinasyon ito ng pagtataguyod ng kakayahan ng bansa na magprodyus
ng mga sarili nitong pangangailangan, pagbabalik ng kapangyarihan

at yaman sa mayoryang mahihirap, at paggigiit ng soberanya sa

mga imperyalistang bansa at sa mga instrumento ng imperyalismo.
Mangangailangan ang solusyon ng estratehikong interbensyon ng estado,
demokratikong mobilisasyon ng masa, at mga repormang manunuot sa
estruktura. Nangangahulugan ito ng pagtakwil sa mga elitista, maka-
dayuhan, anti-demokratiko, dinastiko at makasariling pamumuno.

Sa harap ng di-na-masasalbang krisis ng pandaigdigang ekonomiya, higit na
nagiging matingkad at kagyat ang pangangailangan para sa pambansang
patakaran na magpapaunlad sa lokal na agrikultura at magtataguyod ng
pambansang industriyalisasyon. Titiyakin nito ang pagsasarili at matatag na
pag-unlad ng ekonomiya na lilikha ng ating mga pangangailangan, bubunga
ng marami at pangmatagalang mga trabaho, at mangangalaga ng kagalingan
ng mamamayan.

Esensyal sa patakarang ito ang pagpapalakas sa maliliit na prodyuser—mga
magsasaka at lokal na kapitalista—na magsisilbi sa pambansang ekonomiya.
Kalakip din ng patakarang ito ang pagprotekta sa kapaligiran at likas-yaman
ng bansa para sa tunay na pakahulugan ng sustenableng pag-unlad. Sentral
ang papel ng estado rito, na siyang magtutukoy kung paano lilinangin ang
yaman ng Pilipinas para sa pambansang pag-unlad. Imomobilisa ng estado
ang lahat ng rekurso para rito, kaya mahalaga na ang pagbubuwis ay
progresibo kung saan nabubuwisan ang mayayaman at napapaalwan ang
mahihirap, gumagastos para sa pampubliko at hindi pribadong sektor, at
kumakawala sa tanikala ng pagkakabaon sa utang.

Estruktural na pagbabago kung ganon ang pagkakaroon ng estado na
magtataguyod ng demokrasya sa ekonomiya at politika at ng karapatan ng
mamamayan—isang estado na hindi nakakiling sa elite at dayuhan, kundi
demokratikong partisipasyon ng mga batayang sektor. Mangangailangan ito
ng isang gobyerno na hindi nailuklok ng tradisyonal at bulok na politika—
dinastiya, pandaraya, at pinatatakbo ng mga oligarkiya—kundi ng bagong
demokrasya. Mangangailangan ito ng isang makabayang gobyerno, na may
nagsasariling patakarang panlabas.



IBON Praymer Hulyo 2025 35

Kagyat na pakikibaka

Sentral ang papel ng kilusang masa sa estratehikong pananaw na ito.
Sentral din ang kilusang masa sa pagsusulong ng mga kagyat na pakikibaka,
laluna sa nalalabing tatlong taon ng gobyernong Marcos Jr. Pangunahin ang
pagsusulong para sa nakabubuhay na sahod bilang kagyat na pagharap

sa lumalalang gutom at kahirapan. Kaakibat nito ang mga patakarang
magproprotekta sa ordinaryong mamamayan sa patuloy na pagtaas ng
presyo ng mga bilihin.

Marapat na tutulan ang regresibong pagbubuwis ng pamahalaan at himukin
ito na buwisan ang mga bilyonaryo. Mas malaki ang kapakinabangan dito ng
mas nakararami—malaking kaginhawaan sa mamamayan kung mawawala
na ang mga buwis sa konsumo na kanilang pinapasan. Patuloy ding igiit

na ang kaban ng bayan ay ituon sa mga esensyal na programa para sa
kalusugan, edukasyon, pabahay, at panlipunang proteksyon. Hindi dapat
hayaan ang pagtutulak ni Marcos Jr ng mga dambuhalang proyekto sa
imprastruktura na hindi naman nagsisilbi sa interes ng mamamayan, at ang
walang patumanggang pangungutang nito para gawing kaiga-igaya ang
katayuang pampinansya para sa mga namumuhunan.

Sama-samang tumitindig sa ngayon ang iba’t ibang sektor laban sa agresibo
at lumalawak na pribatisasyon ng public utilities. Ang rehimeng Marcos Jr
ang pangunahing mananagot sa kawalan ng akses hg mamamayan sa
pampublikong serbisyo na ginagawang negosyo ng mga dayuhan at oligarko.
Ang naging agresibong laban ng mamamayan sa Primewater na pag-aari ng
mga Villar ay isa lamang matingkad na pruweba ng kontrol ng mga oligarkiya
sa paggogobyerno at paggawa ng mga patakaran. Magsisilbing mitsa ito sa
mas malawak na anti-oligarkong pakikibaka.

Tuloy-tuloy ang paggigiit ng mga karapatan ng mga manggagawa at
magsasaka sa nakabubuhay na sahod, trabaho, lupa at akses sa rekurso,
panlipunang serbisyo at proteksyon, at pag-oorganisa at pagkakaroon ng
demokratikong partisipasyon sa pamahalaan. Tuloy-tuloy ang pagtatambol
sa gobyernong Marcos Jr ng tunay na reporma sa lupa at pagpapatatag ng
mga industriya para sa pagpapalawak ng masang anakpawis ng kanilang



36 IBON Praymer Hulyo 2025

kasanayan at kakayahan sa produksyon. Hindi masosolusyonan ang Krisis
sa trabaho, krisis sa pagkain, naluluging kabuhayan, gutom at kahirapan
hangga’t pito sa sampung magsasaka ang hindi nagmamay-ari sa lupang
sinasaka, hangga’t 74 sa 100 manggagawa ang bulnerable sa trabaho at
kita, at hanggang 61% ang agwat ng pasahod sa nakabubuhay na sahod.

Tampok din ang pagsusumikap sa pagsusuri ng imperyalistang krisis at kung
paano pinapahamak ng gobyernong Marcos Jr ang sambayanan sa lubos
na pasakit at pahirap. Lumalawak ang kilusang masa na nakauunawa ng
kahihinatnan nito. Dumarami ang tumitindig para sa soberanya sa gitna ng
kompetisyon ng US at China. Lumalawak ang mga sektor, kasama na ang
mga internasyonal na aktibista, na tumututol sa pangangaladkad ng US sa
Pilipinas sa krisis at giyera. Lumilinaw na hiwalay ang laban ng Pilipinas sa
China para sa teritoryo mula sa dominanteng interes ng US na maharangan
ang China at makontrol ang Indo-Pacific. Mula sa pang-unawang ito,
lumalapad din ang pagtutol sa direktang panghihimasok ng militar ng US—
mga armas, makinaryang panggiyera at tropa nito—sa teritoryo ng Pilipinas.

Tatlong taon na lang ang gobyernong Marcos Jr. Hindi na dapat lumawig ang
ganitong klase ng pamumuno. Marami itong hindi hinaharap dahil lang sa
makadayuhan, makaoligarkong kroni, at makasariling paninindigan. Nariyan
ang pagpapanagot at pagpapatalsik kay Sara Duterte sa malawakang
korapsyon at pagtataksil sa tiwala ng publiko. Dapat panagutan ito ng
dinastiyang Marcos sa kanyang pagbabantulot dulot ng sariling korapsyon

at nakaw na yaman. Nariyan din ang kanyang pagpapatuloy na paglabag sa
mga karapatang pantao at pagpapatuloy ng awtoritaryanismo ni Duterte para
sa kanyang pansariling kapakinabangan.

Makabuluhan ang pagkakaroon na malawak na alyansa ng mamamayan na
magiging sandigan sa pagtutulak ng mga pagbabago sa iba’t ibang larangan.
May pag-asa mula sa naging resulta ng nagdaang eleksyon, hindi lamang

sa pagkakahalal ng mga posibleng makaka-alyado para sa makabayang
mga patakaran, kundi mismo sa pagpapatampok ng kilusang masa sa kung
sino ang tunay na kakampi ng mamamayan. Nasa proseso ang kilusang
masa sa pag-ani ng mga tagumpay sa nagdaang eleksyon—ang paghamig,
pagmumulat, pagpapakilos, at pag-oorganisa ng malawak na mamamayan
para sa tunay na pagbabago.

Marami nang napatunayan sa karanasan ang taumbayan—pinakahuli

ang paglahok ng mga progresibong pwersa sa nhagdaang eleksyon—na
nagmumula sa kilusang masa ang matinong politika, na sa kanila rin
naisasabuhay ang mga aksyong simulain ng demokrasya. Mula rito ay
makatutungo tayo sa tunay na pagbabago. Walang estruktural na solusyon
ang mailalatag na hindi pa nasusuri, naipapaliwanag at naipapanawagan ng
kilusang masa—ang marami pa nga sa mga estruktural na solusyong ito ay
naigigiit na sa pakikibaka. Nasa kahusayan, lakas at tapang ng kilusang
masa ang buhay na pag-asa.



